
Astelehena, 2008ko apirilaren 21a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

EKONOMIA ETA OGASUN DEPARTAMENTUA

Nafarroa 2012 Plana onartu dute, zuzkidura eta azpiegitura publikoetarako inbertsioak egiteko

Astelehena, 2008ko apirilaren 21a. Nafarroako Gobernuak, gaurko bileran, Nafarroa 2012 Plana onartu du, Foru Komunitateko zuzkidura eta azpiegitura publikoetarako inbertsioak egiteko. Hain zuzen ere, 4.508 milioi euroko gastua eginen dute datozen lau urteetan. 

Plana Miguel Sanz Sesma Nafarroako Gobernuko presidenteak eta Elena Torres Miranda PSN-PSOEko idazkariordeak sinatu zuten, joan den astean. Dokumentua Nafarroako Parlamentura igorriko dute orain. 

UPN eta PSN alderdiek aurrekontuen gainean egin zuten hitzarmenaren esparruan kokatuta dagoen ekimena da, eta Foru Komunitatearen historian egin den inbertsio ahaleginik handiena osatzen du. Haren helburu nagusiak bi dira. Batetik, hurrengo urteetarako aurreikusita dagoen dezelerazio ekonomikoa arintzen laguntzea, eragile ekonomiko eta sozialetan eta herritarrengan, oro har, konfiantza sortuz; eta bestetik, Nafarroari ekoizpen eta gizarte azpiegitura berriak ematea, etorkizunari arrakastaz aurre egiteko lehiakortasuna eta aurrerapena bereganatu ditzan, 2012ari begira. 

Planean aurreikusita dauden 4.508 milioi euroez gain, toki erakundeek beste 440,4 milioi euroko inbertsioa eginen dute, zuzenean, toki azpiegituren planen bidez. 

Lehentasunezko 90 ekintza

Planak lehentasunezko 90 ekintza ditu, honako arlo hauetan: osasuna, gizarte zerbitzuak, hezkuntza, etxebizitza, kultura, teknologia, industria, errepideak, nekazaritza, ingurumena, etab. 

Aurreikusita dauden proiektuen artean, bestalde, honako hauek nabarmendu ditzakegu: abiadura handiko trena, Nafarroako Ubideari eta eremu ureztagarriari jarraipena ematea, babestutako 15.000 etxebizitza eraikitzea, Sarrigurenen ezinduentzako zentro bat eraikitzea, medikuntzako gune teknologiko bat eraikitzea, Lekarozen funtzio anitzeko hezkuntza zentro bat eraikitzea, Nafarroako Ospitalean ikerketa zentro berri bat sortzea, eta Kontserbatorioa eta kiroldegi bat eraikitzea. 

Beste inbertsio batzuen xedeak hauek izanen dira: Martzillako Gaztelua eta Rozalejoko Markesaren Jauregia zaharberritzea, Tuteran eta Lizarran epaitegi berriak eraikitzea eta Iruñeko Justizia Jauregia handitzea. Gainera, honako hauek ere sustatuko dituzte: hamar industrialde beste horrenbeste herritan; Pirinioetarako plan berezia; Pirinioetako autobidea Nafarroako mugaraino eramatea; tunelak eraikitzea, Erro eta Mezkiritzeko mendateak saihesteko; eta garraioaren hiria handitzea. 

Inbertsioetarako 4.508 milioietatik, 1.947,7 milioi Nafarroako Gobernuko departamentuek finantzatuko dituzte; 1.348,7 milioi, sozietate publikoek; eta 1.212,4 milioi €, Nafarroaren eta Estatuaren arteko lankidetzaren bidez.

EKONOMIA ETA OGASUN DEPARTAMENTUA
BEZaren Erregelamenduan hainbat aldaketa onetsi dira zerga horretan izan diren azkeneko erreformetara egokitzeko

Astelehena, 2008ko apirilaren 21a.  Nafarroako Gobernuak foru dekretu bat onetsi du gaurko bilkuran Balio Erantsiaren Zergaren Erregelamenduan (martxoaren 8ko 86/1993 Foru Dekretua) hainbat artikulu aldatzen dituena aipatu zergan azkeneko urteetan onetsitako erreformetara egokitzeko. Erreforma horietan funtsean Estatuarekin zergak armonizatzeko neurriak hartu izan dira.

Horrela,  erregelamendu berriak %4ko tasa gutxitua aipatzen du araubide bereziko babes ofizialeko etxebizitzen eta sustapen publikoko etxebizitzen erosketan, eta baldintzak egiaztatzeko modua ezartzen du horrelako etxebizitzaren erosleek tasa gutxiturako eskubidea izan dezaten. Neurri hori ezarrita zegoen abenduaren 26ko 2/2005 Foru Dekretu Legegilean.
Bestalde, Gobernuak onetsi du irrati eta telebista digitalaren enpresei dagokien itzulketa zerbitzu hauek emateari %7ko tasa gutxitua aplikatzeagatik.  
Beste aldaketa batek ezinduendako ibilgailuaren kontzeptua mugatu nahi du erabiltzaileei tasa gutxitua aplikatzeko xedez.
BERRIKUNTZA, ENPRESA ETA ENPLEGU DEPARTAMENTUA

“Nafarroa Autonomoa” Plana onartu du Gobernuak, langile autonomoei sostengua emateko 

Astelehena, 2008ko apirilaren 21a. Nafarroako Gobernuak “Nafarroa Autonomoa” Plana onartu du; hots, langile autonomoei sostengua emateko neurrien Plana. 

Langile autonomotzat hartzen dira honako hauek: pertsonalki, zuzenean, norberaren kontura, beste batzuen zuzendaritzaren eta antolakuntzaren esparrutik kanpo, eta irabazi asmoarekin jarduera ekonomiko edo profesionalak egin ohi dituzten pertsona fisikoak, besteren konturako lanpostuak sortu ala ez. Langile autonomoek garrantzizko aberastasun iturria osatzen dute Nafarroan; izan ere, Foru Komunitatean 59.000 bat pertsona jarduten dira autonomo gisa, eta horietatik 44.000 Langile Autonomoen Erregimen Berezian izena emanda daude, Gizarte Segurantzan. 

Hasieran, autoenplegua edo lan autonomoa etekin eta tamaina txikiko jarduerekin lotuta egoten zen, sarritan. Gaur egun, ordea, egoera hori aldatu egin da, eta lan autonomoa balio erantsi handiko jarduerekin lotuta dago, antolakuntzako garapen berrien eta informazioaren gizartearen hedapenaren ondorioz. Hartara, pertsona askok jarduera ekonomiko edo profesionalak abiatzeko eta nork bere erabakiak hartzeko aukera balioetsi eta autonomo izatea hautatzen dute. 

Langile autonomoak sustatzeko eta sostengua emateko Nafarroako Foru Komunitateko Administrazioak bultzatzen dituen neurriak biltzen ditu, labur-labur, Gobernuak onartu duten Planak. Hain zuzen ere, berrogeita hamaika neurri dira, eta zazpi ataletan sailkatuta daude. 

BERRIKUNTZA, ENPRESA ETA ENPLEGU DEPARTAMENTUA
Hitzarmen bat onetsi da Estatuarekin sinatzeko eraikuntzako enpresa azpikontratisten erregistrorako

Astelehena, 2008ko apirilaren 21a.  Nafarroako Gobernuak lankidetza hitzarmen bat onetsi du Lan eta Gizarte Gaietako Ministerioarekin sinatzeko Eraikuntzako Enpresa Kreditatuen Erregistroaren funtzionamendurako. Erregistro hau aurreikusita dago  32/2006 Legean, izan ere, bertan eraikuntzako azpikontratazioa arautzen baita eta arau horren arabera aipatu erregistroak autonomia komunitate bakoitzeko laneko agintariak kudeatua izan behar du.
Estatuko lege hori garatzen duen errege dekretuak Lan Ministerioaren eta autonomia komunitateetako gobernuen arteko lankidetza hitzarmena sinatzeko betebeharra ezartzen du. Hitzarmenaren helburua da enpresa kreditatuen erregistroen arteko komunikazioa bermatzea eta erregistro horietan dagoen informazioa eskuragai egotea jende ororentzat. Horretarako, komenigarria da autonomia komunitateek erabil dezatela Lan Ministerioaren aplikazio informatikoa eta horixe da, hain zuzen ere, Nafarroako Gobernuak gaur onetsi lankidetza hitzarmenaren xedea.

BERRIKUNTZA, ENPRESA ETA ENPLEGU DEPARTAMENTUA
Hitzarmen bat onetsi da Geologia eta Meatzaritza Institutuarekin sinatzeko meatzaritza jardueren antolamendu lanetarako

Ebroko Erriberako Mendebaldeko Eskualdean agregakin sektorearen meatzaritza- eta ingurumen-antolamendua aurreikusten da 
Astelehena, 2008ko apirilaren 21a.  Nafarroako Gobernuak lankidetza hitzarmena onetsi du gaurko bilkuran Espainiako Geologia eta Meatzaritza Institutuarekin sinatzeko Ebroko Erriberako Mendebaldeko Eskualdean agregakin sektorea antolatzeko meatzaritza eta ingurumen ikuspuntutik eta gero antolamendu horren berri emateko liburu baten eta beste euskarri batzuen bidez. Horretarako 83.750 euroko gastua onetsi da.
Hitzarmen horretan sartutako jarduerak 2008. urtean zehar eginen dira eta aurreikusita daude Foru Komunitateko Meatzaritza Jardueren Plan Zuzendarian eta Nafarroako Gobernuaren eta Espainiako Geologia eta Meatzaritza Institutuaren arteko Akordio Markoan. Aipatu akordioa 1987an sinatu zen Foru Komunitatean meatzaritza arloko ikerkuntza programak sustatzeko xedez.
LURRALDEAREN ANTOLAMENDU ETA ETXEBIZITZA DEPARTAMENTUA
Opnatel, Vodafone eta Cableuropa enpresen azpiegitura planen jende aurreko epea hasi da

Astelehena, 2008ko apirilaren 21a.  Nafarroako Gobernuak hiru erabaki hartu ditu Nafarroako Herri Lanak eta Telekomunikazioak (Opnatel), Vodafone España S.A., eta Cableuropa S.A.U. enpresek aurkeztutako Lurraldeko Azpiegitura Planak jende urrean jartzeko eta aldi berean aipatu planek ukitzen dituzten udalei audientzia emateko.

Espedienteak eskuragai izanen dira interesatuentzat hilabeteko epeaz Lurraldearen Antolamendu eta Etxebizitza Departamentuan (Armada Etorbidea, 2, 3. maila, Iruñea) eta aipatu epean zehar nahi adina alegazio aurkezten ahal dira.
LURRALDEAREN ANTOLAMENDU ETA ETXEBIZITZA DEPARTAMENTUA
“Gares-Itzarbeibarreko eskualdeko APA Sareko Gasbide” proiektua Udalez gaindiko Proiektu Sektorial deklaratu da 
Astelehena, 2008ko apirilaren 21a.  Nafarroako Gobernuak erabaki bat hartu du Udalez gaindiko Proiektu Sektorial deklaratzeko “Gares-Itzarbeibarreko eskualdeko APA Sareko Gasbide” proiektua, Gas Natural Distribución, S.D.G., S,A., enpresak sustatzen duena.
Hartutako erabakian aipatzen denez, gasbidearen behin-betiko trazadurak paralelismoa mantendu behar du Faltzes-Irurtzun gasbidearekin, eta Itzarbeibarreko Jarduera Ekonomikoetarako Eremuaren Proiektu Sektorialaren ordenamenduan gasbide horretarako erabakitzen den behin-betiko trazadurarekin bat eginen du. Sustatzaileak bete beharko ditu Herri Lan Zuzendaritza Nagusiak 2007ko martxoaren 1eko txostenetan ezarritako baldintzak bai eta Kultura eta Turismo Departamentuko Ondare Historikoaren Zerbitzuaren txostenaren ondorioz etor litezkeenak.
Espedientea jende aurrean jarriko da hilabeteko epeaz eta aldi berean audientzia emanen zaie ukitutako udalei. Horretarako, espedientea eskuragai egonen da Lurraldearen Antolamendu eta Etxebizitza Departamentuan eta aipatu epean zehar nahi adina alegazio aurkezten ahalko dira.
LURRALDEAREN ANTOLAMENDU ETA ETXEBIZITZA DEPARTAMENTUA
NA-7010 errepideko Irurtzun-Izurdiaga Saihesbidearen Udalez gaindiko Proiektu Sektoriala onetsi da 

Astelehena, 2008ko apirilaren 21a.  “NA-7010 errepidea (Astrain-Irurtzun) Arakilgo Ibarrean: Irurtzun-Izurdiaga Saihesbidea” izeneko Udalez gaindiko Proiektu Sektoriala onetsi du. Proiektuaren sustatzailea Herri Lan, Garraio eta Komunikazio Departamentua da.

Aurkeztutako alegazioak ebatzi eta gero, proiektua onetsi da Departamentuak proposatutako konponbideekin bat etorriz, alegia, Izurdiagan Zaragoza-Altsasu lineako trenbide-pasagunea kenduko da, Nafarroako Gobernuaren eta Sustapen Ministerioaren arteko lankidetza hitzarmenean aurreikusten zen bezalaxe, eta Irurtzungo Saihesbidea eginen da, izan ere, 2002-2009 aldiko Nafarroako II. Errepide Plan Zuzendarian aurreikusita baitzegoen, N-3 alternatibarekin bat eginda.
LURRALDEAREN ANTOLAMENDU ETA ETXEBIZITZA DEPARTAMENTUA
Ripagaineko eta “Iruñerria Nafarroako Ubidetik Hornitzeko” Proiektu Sektorialak aldatzeko espedientea izapidetzea onetsi da 

Astelehena, 2008ko apirilaren 21a.  Nafarroako Gobernuak erabaki bana hartu ditu Ripagaineko eta “Iruñerria Nafarroako Ubidetik Hornitzeko” Udalez gaindiko Proiektu Sektorialak aldatzeko espedienteen izapidetzeari hasiera ematen diotenak. Ripagaineko proiektuan Burlatako Udala da sustatzailea eta bestean, berriz, Iruñerriko Mankomunitatea.
Bi espedienteak jende aurrean jarriko dira hilabeteko epeaz eta aldi berean audientzia emanen zaie ukitutako udalei. Horretarako, espedienteak kontsultatzen ahal dira Lurraldearen Antolamendu eta Etxebizitza Departamentuan (Armada Etorbidea, 2, 2. maila, Iruñea) eta egoki jotzen diren alegazio guztiak aurkezten ahal dira.

FAMILIA, GAZTERIA, KIROL ETA GIZARTE GAIETAKO DEPARTAMENTUA
Adinekoendako jantokietarako dirulaguntzen deialdia onetsi da 

Astelehena, 2008ko apirilaren 21a.  Nafarroako Gobernuak baimena eman dio Familia, Gazteria, Kirol eta Gizarte Gaietako kontseilariari adinekoendako jantokietarako dirulaguntzen 2008ko deialdia onartu dezan.
2008. urterako onesten den deialdiaren arabera, onuradunak ondoko hauek izaten ahal dira: 65 urtetik gorakoak, 55 urtetik gorako alarguntasunaren ondoriozko pentsiodunak,  60 urtetik gorako erretiro, baliaezintasun eta beste pentsio batzuen onuradunak, eta arestian aipatu pertsonen senar-emazteak edo antzeko harreman baten bidez elkartuta daudenak. Dirulaguntzak jasotzeko baldintzen artean hauexek aipatzen ahal dira: Nafarroako Foru Komunitatea bizilekutzat edukitzea, nor bere kasa baliatzea, autonomo izatea jantokian aritzeko, eta establezimenduetan elkarbizitza normala kaltetzen ahal duten portaera arazo larriak ez edukitzea.
Banakako bi dirulaguntza mota egonen dira: orokorra, bazkari bakoitzeko euro batekoa izanen dena (525 eta 700 euro bitarteko hileko diru-sarreretarako); eta berezia, bazkariko hiru eurokoa izanen dena (hileko 525 eurotik beheitiko diru-sarrerak dituzten pertsonendako). 2007. urtean 79 onuradun izan ziren adinekoendako jantokien programan, eta 2006. urtean beste horrenbeste.

OSASUN DEPARTAMENTUA
Nafarroarik kanpoko ospitaleetan tratatutako Osasunbideak pazienteen laguntzaileen dietak onetsirik 

Astelehena, 2008ko apirilaren 21a.  Nafarroako Gobernuak foru dekretu bat onetsi du gaurko bilkuran Foru Erkidegotik kanpoko ospitaleetara bidalitako Osasunbideko gaixoentzako bidaietarako, ostaturako eta otorduetarako dietak eta beren araubidea aldatzen dituena.
Aipatu dekretuan bi aldaketa sartu izan dira funtsean aurreko araudiarekin konparatuta (2001ekoa da). Alde batetik, dieten zenbatekoa gaurkotu egin da, eta beste aldetik, dietak jasotzeko eskubidea aitortzen zaie Nafarroatik kanpoko ospitaleetara bidalitako pazienteen laguntzaileei.

Gaixoak laguntza ingresatu gabe jaso behar badu, hau da, erregimen anbulatorioan, gehienezko dieta pertsonako eta eguneko 30 eurokoa izanen da. 

Osasun laguntza gaixoa ingresaturik dagoela ematen bazaio, dieta laguntzaile baimenduari baizik ez zaio emanen: gehienez  30 euro eguneko.

Gaixoak Nafarroatik kanpo hamabost egunetik gora egon behar badu, hamaseigarren egunetik aitzina, ostaturako eta otorduetarako gehienezko dietak ezingo dira izan 30 eurotik goitikoak, laguntzaile baimenduarentzako dieta barne.

Justifikatutako gastua aipatu zenbatekoak baino txikiagoa izanen balitz, fakturen zenbatekoa ordainduko litzateke bakarrik.

Kanpora bidalitako Osasunbideko pazienteek garraio gastuak jasotzeko eskubidea ere badute, alegia, beren herrietatik ospitalera eta itzulia.  
KULTURA ETA TURISMO DEPARTAMENTUA
50.000 euroko dirulaguntza onetsi da “Nevando voy” filma 35 milimetroko formatura pasatzeko
Astelehena, 2008ko apirilaren 21a.  Nafarroako Gobernuak baimena eman dio Kultura zuzendari nagusiari 50.000 euroko dirulaguntza eman diezaion Cronopia Films, S.L. ekoizpen-etxeari “Nevando voy” filma, definizio handiko bideo formatuan dagoena, 35 milimetroko formatura pasatzeko xedez.
“Nevando voy” Maitena Muruzabal eta Candela Figueira gidoi egile eta zuzendarien lehenbiziko lana da. Luzemetraia egiteko laguntzarik izan ez zutenez, aurrekontu txikiarekin egin zen, definizio handiko bideoan eta teknikarien talde murriztuarekin.

Amaitu zenetik filmaren ibilbidean ondoko zinemaldi hauek aipatzen ahal dira: Slamdance, Kubako Zinema Pobrearen Zinemaldia, Miami Underground Film Festival eta Valladolideko Sminci. Azkeneko honetan ikusleen saria jaso zuen “Punto de Encuentro” sailean. Halaber hainbat kontaktu eduki izan dira filma areto komertzialetan erakusteko interesa agertu duten banatzaileekin.
Pelikularen oraingo formatua dela-eta (definizio handiko bideoa), ezin da eraman hura proiektatzeko interesa agertu duten nazioarteko hainbat zinemalditara, eta arrazoi berberarekin ere ezin da areto komertzialetan banatu, beraz, ekoizpen-etxeak laguntza ekonomikoa eskatu du filma 35 milimetroko formatura pasatzeko, hauxe baita formatu arrunta zinemaldi eta aretoetan.
LEHENDAKARITZA, JUSTIZIA ETA BARNE DEPARTAMENTUA
Nafarroako Justizia Administrazioko langileendako osagarria eguneratu da
Zenbateko berrian kontuan izan dira soldatak berdintzeko helburuz sindikatuekin hitzartutakoa eta 2007ko inflazioaren desbideraketa
Astelehena, 2008ko apirilaren 21a.  Nafarroako Gobernuak Justizia Administrazioko langileendako osagarri iragankorraren zenbatekoa ezarri du. Aipatu osagarriaren helburua da Justiziako langileen eta Foru Komunitateko Administrazioko gainerako langileen arteko soldatak berdintzen joatea, 2006an CCOO eta UGT sindikatuekin sinatu eta 2008ra arte indarrean dagoen itunarekin bat eginda. Osagarriak kontutan ere eduki du 2007ko KPIren desbideraketa. Guztira eguneratzearen kostua 726.00 eurokoa izanen da.
Horrela, bada, eta 2008ko urtarrilaren 1etik aitzinako ondorioak edukita, hileko osagarri iragankorra honelaxe finkatu da Kidegoaren arabera: Auzitegiko medikua, 662,29 euro; prozesu eta administrazio kudeaketa, 637,22 euro; prozesu eta  administrazio izapidetzea, 472,57 euro; eta laguntza judiziala, 390,31 euro.
LANDA GARAPENEKO ETA INGURUMENEKO DEPARTAMENTUA
Herrilur desafektazioak onetsi dira Artazu, Cortes, Irunberri eta Valtierran

Cortes eta Valtierrako desafektazioen bitartez parke fotovoltaiko bana jarri nahi da
Astelehena, 2008ko apirilaren 21a.  Nafarroako Gobernuak erabaki bana hartu du herrilur desafektazioak onesteko Artazu, Cortes, Irunberri eta Valtierran.
Cortes eta Valtierran herrilur desafektazioen helburua parke fotovoltaiko bana jartzea da. Artazun, berriz, desafektazioaren bitartez “II. eta III. Salto de Saría” zentral hidroelektriko txikiak ezarriko dira. Irunberrin berriz bi herrilur desafektazioak onetsi dira eta bietan helburua berbera da: industrialdea handitzea Acciona Windpower S.A. enpresa jar dadin.
LANDA GARAPENEKO ETA INGURUMENEKO DEPARTAMENTUA
Lau ehiztari eta arrantzaleen elkarterendako dirulaguntzak onetsirik, amuarrain barrutietan debekualdia zain dezaten

Astelehena, 2008ko apirilaren 21a.  Nafarroako Gobernuak lau ehiztari eta arrantzaleen elkarterendako dirulaguntzak onetsi ditu gaurko bilkuran, amuarrain barrutietan debekua zain dezaten Goiko Amuarrain Eremuan 2008ko denboraldian zehar.

Denboraldi honetan barrutiak zaintzeko dagoen beharrak eskatu izan du arestian aipatu bezalako neurria. Ingurumen Zuzendaritza Nagusiak egiaztatu duenez, amuarrain arruntaren egoera delikatua da, izan ere, haren populazioak behera egin baitu nabarmenki, hortaz, beharrezkoa da ez ohiko neurriak hartzea, alegia, amuarrainaren arrantza debekatzea Goiko Amuarrain Eremuan aurtengo denboraldian.
LANDA GARAPENEKO ETA INGURUMENEKO DEPARTAMENTUA
Gobernuaren ordezkariak izendatu dira Nafarroako Ubidearen Ureztatzaileen Komunitate Nagusian

Astelehena, 2008ko apirilaren 21a.  Nafarroako Gobernuak erabaki bat hartu du haren ordezkariak izendatzeko Nafarroako Ubidearen Ureztatzailearen Komunitate Nagusian, Batzorde Nagusian nahiz Gobernu Batzordean.
Zehatz-mehatz, ordezkariak eta hauen ordekoak (parentesien artean) ondoko hauek dira:
- Batzorde Nagusian: Begoña Sanzberro Iturriria, Landa Garapeneko eta Ingurumeneko kontseilaria (Emilio Gurrea Asensio, EVENAko zuzendari kudeatzailea); Jesús María Echeverría Azcona, Landa Garapeneko zuzendari nagusia (Javier Echarte Echarte, Nekazaritzako Azpiegituren Zerbitzuko zuzendaria); Miguel Angel Horta Sicilia, Nafarroako Ureztaketak S.A. enpresako zuzendari kudeatzailea (Pablo Redín Aristu, Nafarroako Ureztaketetako Planifikazio Saileko burua); Sergio Ezcurra López de la Garma, Nafarroako Ureztaketak S.A. enpresako finantza zuzendaria (Ignacio López Cortijo García, Nafarroako Ureztaketetako Ingeniaritza Saileko burua); eta José Luis Echávarri Arraiza, Herri Lanetako zuzendari nagusia (Cristina Presmanes Zataráin, Proiektu, Trenbide eta Obra Hidraulikoen Zerbitzuko Proiektuen Ataleko burua). Idazkari lanetan José Ramón Urdiain Martínez arituko da, Nafarroako Ureztaketak S.A: enpresako Ureztatzaileen Komunitateekiko Harremanetarako Sailekoa.

- Gobernu Batzordean: Jesús María Echeverría Azcona, Landa Garapeneko zuzendari nagusia (Javier Echarte Echarte, Nekazaritzako Azpiegituren Zerbitzuko zuzendaria); José Luis Echávarri Arraiza, Herri Lanetako zuzendari nagusia (Cristina Presmanes Zataráin, Proiektu, Trenbide eta Obra Hidraulikoen Zerbitzuko Proiektuen Ataleko burua); eta Miguel Angel Horta Sicilia, Nafarroako Ureztaketak S.A. enpresako zuzendari kudeatzailea (Pablo Redín Aristu, Nafarroako Ureztaketetako Planifikazio Saileko burua). Idazkari lanetan José Ramón Urdiain Martínez arituko da, Nafarroako Ureztaketak S.A: enpresako Ureztatzaileen Komunitateekiko Harremanetarako Sailekoa.

TOKI ADMINISTRAZIO DEPARTAMENTUA
Esteribar eta Uharteko udal dermioak aldatzea onetsi da Ollokilandia-Urbi poligonoa urbanizatzeko xedez

Astelehena, 2008ko apirilaren 21a.  Nafarroako Gobernuak Esteribar eta Uharteko udal dermioak aldatzeko espedientea onetsi du, izan ere, beharrezkoa baita Ollokilandia-Urbi zerbitzu poligonoa urbanizatzeko eta erabiltzeko. Poligonoa aipatu bi udalek sustatua da eta espedientearen izapidetzea  2006an onetsi zen.
TOKI ADMINISTRAZIO DEPARTAMENTUA
Milagroko hegoaldeko hondakin-uren kolektoreak ukitutako ondasun eta eskubideen okupazioa presakoa dela onetsi da

Astelehena, 2008ko apirilaren 21a.  Milagroko hegoaldeko hondakin-uren kolektoreak ukitutako ondasun eta eskubideen okupazioa presakoa dela deklaratu du gau Nafarroako Gobernuak, nahitaezko desjabetzapenaren ondorioetarako.

Proiektua Nafarroako Tokiko Azpiegiturak S.A. enpresa publikoak bultzatu du Milagroko Udalarekin lankidetzan, eta helburua da hondakin-urak saneatu eta arazteko behar bezalako instalakuntzak eraikitzea.
TOKI ADMINISTRAZIO DEPARTAMENTUA
Nafarroako Gobernuak batzorde kudeatzaileak izendatu ditu Urzainkiko Udalean eta Alkozko Kontzejuan

Astelehena, 2008ko apirilaren 21a.  Nafarroako Gobernuak erabaki bana hartu ditu Urzainkiko Udalaren eta Alkozko Kontzejuaren Batzorde Kudeatzaileak osatuko dituzten kideak izendatzeko.

Izendapen hauek egin izan dira joan zen urrian udal eta kontzejutako hauteskunde partzialak egin ondoren 2007ko maiatzeko hauteskunde orokorretan hautagai-zerrendarik aurkeztu ez zen udal eta kontzejuetan.
Urzainkiko Udalaren Batzorde Kudeatzailean ondoko kide hauek izendatu dira: José María Baines Conget, Ángel Mainz Rodrigo, José Ramón Azanza Perea, Pedro José Cherrail Barricat eta Ricardo Galech Glaría.

Alkozko Kontzejuan, berriz, ondoko hauek osatuko dute Batzorde Kudeatzailea: Luis Fernando Ibarrola Barberena, Pedro Mari Oyarzun Macaya, Pedro Román Eriviti Garaicoechea,  José Cenoz Cía eta Juan José  Beunza Urriza.

